
Adnoddau ar gyfer Her Dinasyddiaeth Fyd-eang Uwch: Yr Amgylchedd
Thema: Yr Amgylchedd Naturiol
Mae gwastraff electronig neu e-wastraff yn un o broblemau cynyddol y byd. Gall cydrannau e-wastraff gynnwys sylweddau gwenwynig all effeithio'n niweidiol ar iechyd pobl a'r amgylchedd.
Dynodwch y bygythiadau a'r peryglon i fywyd dynol ac i'r amgylchedd o ganlyniad i ddympio e-wastraff.
Ymchwiliwch i sut mae rheoli gwael ar e-wastraff yn effeithio ar y blaned ac yn arbennig ar wledydd tlotaf y byd.
http://www.independent.co.uk/news/uk/home-news/grim-forecast-for-ewaste-as-technology-trash-to-top-65m-tons-by-2017-9005446.html
Rhagolygon difrifol ar gyfer e-wastraff wrth i wastraff technoleg gyrraedd 65m tunnell erbyn 2017.
News > UK > Home News
Rhagolygon difrifol ar gyfer e-wastraff wrth i wastraff technoleg gyrraedd 65m tunnell erbyn 2017.

Byddai mwy o ailgylchu yn lleihau’r perygl i'r Trydydd Byd orfod delio â'n gwastraff electronig - ac yn creu cyfleoedd i ni
JONATHAN OWEN
 
 
Dydd Sul 15 Rhagfyr 2013
Maent yn sownd i ni, yn ein cartrefi ac yn ein gweithleoedd, a nifer ohonynt yn cynnwys metelau trwm a deunyddiau gwenwynig sy'n beryglus i bobl a'r amgylchedd oni bai eu bod yn cael eu hailgylchu'n briodol.
Ond mae'r galw rhyngwladol mawr am gynnyrch trydanol ac electronig yn bwydo cynnydd byd-eang mewn e-wastraff, sy'n debygol o gyrraedd 65.4 tunnell y flwyddyn erbyn 2017.
Daw'r rhagolygon difrifol o astudiaeth a gyhoeddwyd heddiw, sydd wedi mapio dros 180 o wledydd.
 
 
 
Mae'n datgelu y bydd cynnydd o 33 y cant yn swm blynyddol yr e-wastraff dim ond mewn pum mlynedd o'r 49 miliwn tunnell o wastraff trydanol ac electronig a gynhyrchwyd llynedd.
Mae'r ffigwr yn seiliedig ar ddata o fap newydd o'r byd a grëwyd gan fenter Datrys Problem E-Wastraff (StEP), sef cynghrair o sefydliadau'r Cenhedloedd Unedig, diwydiant, llywodraethau, cyrff anllywodraethol a chyrff ym maes gwyddoniaeth.
Mae wedi edrych ar faint o offer trydanol ac electronig sydd wedi'i werthu o gwmpas y byd a faint o offer trydanol ac electronig gwastraff (Weee) a gynhyrchir.
Yn fyd-eang, yr Unol Daleithiau yw'r troseddwr mwyaf - gyda 9.4 miliwn tunnell o wastraff bob blwyddyn, gyda thua 26,500 tunnell yn cael ei anfon i wledydd tlawd bob blwyddyn.
Ffonau symudol yw'r rhan fwyaf o'r 14 miliwn o gynhyrchion electronig ail-law a allforir, gyda'r rhan fwyaf o'r ffonau symudol ail-law yn cael eu hanfon i Hong Kong a gwledydd America Ladinaidd a'r Caribî. Yn gyffredinol mae hen gyfrifiaduron yn cael eu hanfon i wledydd Asia, tra bod eitemau trwm megis teledyddion a sgriniau cyfrifiaduron yn cyrraedd gwledydd fel Mecsico, Venezuela, Paraguay a Tsieina.
Cyfrannwr arall i'r mynydd gwastraff byd-eang yw Tsieina, sy'n cynhyrchu tua 7.3 miliwn tunnell y flwyddyn ac sy'n ail  yn y byd o ran swm yr e-wastraff a gynhyrchir y tu ôl i'r Unol Daleithiau.
Mae Prydain yn gyfrannwr mawr arall, yn chweched yn y byd o ran cyfanswm - gan greu tua 1.4 miliwn tunnell o wastraff y flwyddyn. O sgriniau teledu fflat nad oes neb eu hangen i ffonau symudol, o oergelloedd i ficrodonau, y DU yw'r troseddwr gwaethaf yn yr UE. Ac mae Prydain hefyd ymysg y gwledydd sy'n perfformio waethaf mewn perthynas â'r e-wastraff a gynhyrchir am bob pen o'r boblogaeth. Mae Prydain yn ail - gyda 21.8k y flwyddyn.
"Er bod yna digon o wybodaeth am effeithiau negyddol dulliau cyntefig o ailgylchu e-wastraff ar yr amgylchedd ac  iechyd, mae prinder data cynhwysfawr wedi golygu ei bod yn anodd deall gwir faint y broblem," meddai Ruediger Kuehr, ysgrifennydd gweithredol StEP. Bydd cael gwell syniad o faint y gwastraff yn helpu i "greu gwell ymwybyddiaeth a pholisïau", meddai.
Ond tra bod llywodraethau yn straffaglu i ddelio â'r broblem, mae cost gwaredu deunyddiau o'r fath yn ddiogel wedi arwain at allforio symiau mawr o e-wastraff i wledydd sy'n datblygu ble bydd ond yn cael ei ddympio yn aml neu ei drin fel sgrap - yn aml gan blant sy'n dod i gysylltiad â mygdarth peryglus o ganlyniad i ymdrechion amhriodol i losgi deunyddiau.
Dywedodd un llefarydd ar ran Greenpeace: "Mae e-wastraff  yn aml yn cael ei ddympio mewn gwledydd fel Ghana, Nigeria, Pakistan, Fietnam neu Tsieina, ble nad oes cyfleusterau ailgylchu effeithiol. Yn aml llosgir plastigau er mwyn adennill copr neu fetelau eraill gan greu diocsinau gwenwynig iawn. Mae yna grynodiadau uchel o gadiwm a phlwm o wydr sgriniau mewn dympiau e-wastraff."
Gwastraff electronig yw'r ffrwd gwastraff sy'n tyfu fwyaf yn y DU, yn ôl Adran yr Amgylchedd, Bwyd a Materion Gwledig (DEFRA). Ac mae'n cynrychioli colli llawer o ddeunyddiau gwerthfawr.
Bydd deg miliwn tunnell o gynhyrchion electronig yn cael eu prynu yn y DU yn ystod y chwe blynedd nesaf yn unig. Bydd y swm hwn yn cynnwys 20 tunnell o aur, 400 tunnell o arian a saith tunnell o fetelau grŵp platinwm - sy'n werth tua £1.5bn, meddai Defra.
Bob blwyddyn, mae pobl nid yn unig yn cael gwared â chynhyrchion electronig perffaith iawn, ond maent hefyd yn taflu arian drwy wneud hynny. Mae chwarter y cynhyrchion a gludir i ganolfannau ailgylchu gwastraff yn gweithio'n iawn, a gellid eu hailwerthu am tua £200m y flwyddyn.
Mae adroddiad newydd gan Wrap (Cynllun Gweithredu ar Wastraff ac Adnoddau), corff annibynnol a grëwyd gan y Llywodraeth i hyrwyddo ailgylchu, yn dangos bod cannoedd o filoedd o dunelli o e-wastraff yn cael eu dympio mewn tirlenwadau o gwmpas y wlad.
Bob blwyddyn, mae pob aelwyd ar gyfartaledd yn y DU yn gwario tua £800 ar nwyddau trydanol ac electronig. Mae hyn yn cyfateb i tua 1.4 miliwn tunnell o nwyddau trydanol ac electronig. Mae swm tebyg yn cael ei daflu i ffwrdd, yn ôl yr adroddiad. "Mae dros 40 y cant yn mynd i dirlenwad a llai na 10 y cant yn cael ei ailddefnyddio, er bod llawer ohono naill ai'n gweithio neu'n nwyddau y gellid eu hatgyweirio," meddai.
Mae maint y gwastraff yn "gyfle y mae busnesau a defnyddwyr yn ei golli," meddai'r adroddiad.
Gallai newid y ffordd yr ydym yn dylunio, cynhyrchu, prynu a gwaredu offer trydanol ac electronig nid yn unig leihau 15 y cant ar ôl troed carbon y DU, ond gallai hefyd ychwanegu £800m i economi'r DU, meddai. Dywedodd Dr Liz Goodwin, prif weithredwr Wrap: "Mae faint yr ydym yn ei daflu i ffwrdd yn rhyfeddol - gwastraff llwyr ar adnoddau gwerthfawr." Mae yna "fanteision amlwg”, ychwanegodd, "i newid y ffordd y caiff cynhyrchion trydanol ac electroneg eu cynhyrchu a'u gwerthu...sicrhau bod y cynhyrchion yn cael eu defnyddio am fwy o amser a gwrthbwyso effaith fyd-eang cynhyrchu cynhyrchion newydd".
Mae Wrap bellach yn gweithio â nifer o fanwerthwyr a gweithgynhyrchwyr blaenllaw megis Apple, Electrolux a Samsung er mwyn datblygu cynllun gweithredu cynaliadwy ar gyfer nwyddau electronig  fydd yn cael ei lansio'r haf nesaf. Amcan hwn yw gwella cynaliadwyedd cynhyrchion trydanol drwy ddatblygu canllawiau "safonol yn y diwydiant" ar ddylunio a phrynu manylebau ar gyfer offer mawr ar gyfer y cartref,  sydd â'r bwriad o ymestyn eu hoes. Ac anogir busnesau i fabwysiadu system "cyfnewid" nwyddau fyddai fel arall yn cael eu taflu i ffwrdd. Mae gan bobl Prydain werth o leiaf £1bn o offer trydanol ac electronig yn eu cartrefi nad yw'n cael ei ddefnyddio bellach. Gallai'r farchnad ar gyfer cyfnewid offer ail-law fod yn werth £3bn, meddai Wrap.
Yn o gystal ag unrhyw werth "cyfnewid", mae yna aur cudd, yn llythrennol, yn ein dyfeisiadau heddiw. "Mae yna fwy o aur mewn tunnell o hen ffonau symudol na sydd yna mewn tunnell o fwyn aur," meddai Steve Lee, prif weithredwr Sefydliad Siartredig Rheoli Gwastraff. "Cafwyd meddylfryd 'prynu heddiw, i'r bin yfory', ond mae pobl yn dechrau sylweddoli bod hen offer electronig naill ai'n werthfawr neu’n bwysig - gall rhywun arall gael gwerth ohono."
Mae'n ychwanegu mai'r "prif gonsyrn" yw'r effeithiau posibl ar iechyd y rhai hynny sy'n gwneud y gwaith adfer ar raddfa isel dramor. "Ni allwch ddychmygu neb yn mwyndoddi byrddau cylched mewn wok, ond mae hynny'n digwydd mewn llefydd eraill."
Ymysg pryderon cynyddol am lefelau gwastraff, a'r angen i'w ailgylchu'n ddiogel, Prydain fydd y wlad gyntaf yn y DU i weithredu rheoliadau Ewropeaidd llymach ynglŷn â Weee y flwyddyn nesaf. Bydd y ddeddfwriaeth, fydd yn dod i rym yn y DU ar 1 Ionawr, yn codi'r targedau ar gyfer casglu, trin ac ailgylchu cynhyrchion trydanol gwastraff.
Erbyn 2016 bydd raid i aelod wladwriaethau gasglu, trin ac ailgylchu 45 y cant o'r cynhyrchion electronig a roddir ar y farchnad. Mae'r swm y mae Prydain yn ei gasglu ar hyn o bryd "yn cyfateb yn fras i 35 y cant o'r pwysau o dan y targedau newydd", yn ôl llefarydd ar ran yr Adran Fusnes. "Mae hyn y golygu y bydd raid i ni gynyddu'r hyn a gesglir gennym o 35 i 45 y cant yn ystod y ddwy flynedd a hanner nesaf. Rydym yn credu y byddwn yn cyrraedd y targed hwn pan fyddwn yn gweithredu’r gyfarwyddeb newydd."
http://edition.cnn.com/2013/05/30/world/asia/china-electronic-waste-e-waste/
Tsieina: Basged sbwriel electronig y byd
Gan Ivan Watson, CNN

I ble yn Tsieina mae eich hen offer electronig yn mynd 03:38
Uchafbwyntiau'r stori
· Adroddiad y Cenhedloedd Unedig: "Mae'n ymddangos mai Tsieina erbyn hyn yw'r safle dympio e-wastraff mwyaf yn y byd"
· Mae cynhyrchion a gynhyrchwyd yn wreiddiol yn Tsieina yn cael eu dychwelyd yn ôl yno fel sbwriel electronig
· Mae tref fechan Guiyu wedi bod yn hyb sylweddol ar gyfer gwaredu e-wastraff
· "Pan fo ailgylchu yn cael ei wneud mewn dulliau cyntefig...mae'n hynod ddinistriol i'r amgylchedd lleol"
A ydych erioed wedi meddwl beth sy'n digwydd i'ch hen liniadur neu ffôn symudol pan fyddwch yn eu taflu i ffwrdd?
Mae'n debygol bod peth o'ch sbwriel electronig yn cael ei anfon i Tsieina.
Yn ôl adroddiad diweddar gan y Cenhedloedd Unedig, "Mae'n ymddangos mai Tsieina yw safle dympio e-wastraff mwyaf y byd."
Mae e-wastraff, neu wastraff electronig yn cynnwys popeth o hen deledyddion, oergelloedd a chyflyryddion aer i'r hen gyfrifiadur bwrdd gwaith yna sy'n hel llwch yn eich cwpwrdd.
Cynhyrchwyd nifer o'r dyfeisiadau hyn yn wreiddiol yn Tsieina. Drwy dro rhyfedd mewn economeg fyd-eang, mae llawer o'r sbwriel electroneg hwn yn dychwelyd i Tsieina i farw.
"Yn ôl data'r Cenhedloedd Unedig, mae tua 70% o'r gwastraff electronig a gynhyrchir yn fyd-eang yn diweddu yn Tsieina," meddai Ma Tianjie, llefarydd ar ran swyddfa Greenpeace yn Beijing.
"Mae llawer [o'r e-wastraff] yn dod drwy sianelau anghyfreithlon, oherwydd o dan gonfensiynau'r Cenhedloedd Unedig, mae yna waharddiad penodol ar drosglwyddo gwastraff electronig o wledydd datblygedig megis yr Unol Daleithiau i wledydd megis Tsieina a Fietnam."
Yn ystod y degawd diwethaf, mae tref Guiyu yn y de ddwyrain sydd wedi ei lleoli ym mhrif ardal gweithgynhyrchu Tsieina, wedi bod yn un o brif hybiau gwaredu e-wastraff. Mae cannoedd o filoedd o bobl yma wedi dod yn arbenigwyr ar ddatgymalu sbwriel electronig y byd.
Ar bob stryd bron, mae gweithwyr yn eistedd ar y palmant y tu allan i weithdai yn rhwygo allan goluddion offer trydanol gyda morthwylion a driliau. Mae'r ochrau'r ffyrdd yn Guiyu yn llawn bwndeli o blastig, gwifrau, ceblau a sbwriel arall. Caiff gwahanol gydrannau eu gwahanu ar sail eu gwerth a'u potensial ar gyfer ailwerthu. Ar un stryd mae yna dwmpath o fyrddau cylchedau gwyrdd ac aur. Ar un arall, casys metel cyfrifiaduron bwrdd gwaith.
Ar brydiau, mae'n ymddangos fel petai gweithwyr yn medi cynhaeaf plastig enfawr, yn enwedig pan fo merched yn sefyll ar ochr y ffyrdd at eu fferau yn cribinio "caeau" o sglodion plastig.
Mewn un gweithdy, roedd dynion yn agor sachau o'r sglodion plastig yma ac wedyn yn eu tywallt i gafnau mawr o hylif. Yna roeddent yn defnyddio rhawiau a'u dwylo noeth i droi'r cawl synthetig hwn.
"Rydym yn gwerthu'r plastig hwn i Foxconn," dywedodd un o'r gweithwyr, gan gyfeirio at gwmni o Daiwan sy'n creu cynhyrchion ar gyfer nifer o gwmnïau electroneg byd-eang, yn cynnwys Apple, Dell a Hewlett-Packard.
Gwaith budr a pheryglus
Efallai bod hwn yn un o'r gweithrediadau ailgylchu anffurfiol mwyaf yn y byd ar gyfer gwastraff electronig. Mewn un garej sy'n perthyn i deulu, roedd hi'n ymddangos bod y gweithwyr yn arbenigo mewn sortio plastig o hen deledyddion a cheir i wahanol fasgedi. "Os oes twll yn y cwpan plastig hwn, rydych yn ei daflu i ffwrdd," meddai'r dyn oedd yn rhedeg y gweithgarwch, gan bwyntio at fwg plastig pinc. "Rydym ni yn ei gymryd ac yn ei ailwerthu".
Ond mae ailgylchu yn Guiyu yn waith budr a pheryglus. "Pan fo ailgylchu yn cael ei wneud yn iawn, mae'n beth da i'r amgylchedd," meddai Ma, llefarydd Greenpeace yn Beijing.
"Ond pan fo ailgylchu yn cael ei wneud mewn ffyrdd cyntefig fel yr ydym wedi ei weld yn Tsieina gyda'r gwastraff electronig, mae'n hynod niweidiol i'r amgylchedd lleol."
Yn ôl adroddiad Ebrill 2013 y Cenhedloedd Unedig "E-Wastraff yn Tsieina," bu i Guiyu ddioddef "trychineb amgylcheddol" o ganlyniad i'r diwydiant gwaredu e-wastraff ar raddfa fawr yn yr ardal.
Mae llawer o'r llygredd gwenwynig yn dod o losgi cylchedau, gwifrau plastig a chopr, neu eu golchi ag asid hydroclorig er mwyn adfer metelau gwerthfawr megis copr a dur. Wrth wneud hynny, mae gweithdai yn llygru gweithwyr a'r amgylchedd gyda metelau trwm gwenwynig megis plwm, beryliwm a chadiwm, tra'n rhyddhau llwch hydrocarbon hefyd i'r awyr, dŵr a'r pridd, meddai'r adroddiad.
Pan fo rhywun yn ymweld â Guiyu am y tro cyntaf, mae'r aer yn creu teimlad o losgi yn y llygaid â'r ffroenau.
Technoleg wenwynig
Bu i ymchwil gan Goleg Meddygol Prifysgol Shantou ddatguddio bod gan lawer o blant a brofir yn Guiyu lefelau uwch na'r cyfartaledd o blwm yn eu gwaed, a gall hyn amharu ar ddatblygiad yr ymennydd a'r system nerfol ganolog.
Roedd twmpathau o sbwriel technolegol wedi cael eu dympio mewn cae mwdlyd y tu allan i'r dref. Yno, roedd byfflos dŵr yn pori ac yn socian eu hunain mewn pyllau oedd wedi'i hamgylchynu â thwmpathau o gydrannau electronig gyda labeli megis Hewlett-Packard, IBM, Epson a Dell.
Roedd yr anifeiliaid anferth yn crwydro'n hamddenol drwy dwmpathau o ddalennau gwydr, oedd yn amlwg wedi'u tynnu o sgriniau fideo.
Yn aml defnyddir mercwri, metel gwenwynig iawn, mewn sgriniau fflat.
"Gall mercwri gael ei ryddhau wrth ddatgymalu offer megis sgriniau fflat," meddai Greenpeace, mewn adroddiad o'r enw "Toxic Tech." "Gall llosgi neu dirlenwi hefyd arwain at ryddhau mercwri i'r amgylchedd...a gall fiogronni a biochwyddo i lefelau uchel mewn cadwynau bwyd, yn arbennig mewn pysgod.
Mae'r rhan fwyaf o'r gweithwyr yn Guiyu sy'n ymwneud â'r busnes e-wastraff yn fewnfudwyr o ardaloedd anghenus Tsieina ac wedi'u haddysgu'n wael. Roedd llawer ohonynt yn diystyru'r niwed posibl allai'r diwydiant ei wneud i'w hiechyd.
Bu iddynt ofyn i gael defnyddio eu henwau teulu yn unig, er mwyn gwarchod eu hunaniaeth.
"Wrth gwrs nad yw'n iach," meddai Lu, dynes oedd yn brysur yn sortio darnau plastig o ddyfeisiadau megis byseddellau cyfrifiaduron, rheolyddion pell, a llygod cyfrifiaduron. Roedd hi a'i chydweithwyr yn llosgi plastig gan ddefnyddio tanwyr a ffaglau fflam er mwyn canfod gwahanol fathau o ddeunyddiau.
"Ond mae yna deuluoedd sydd wedi byw yma ers cenedlaethau... ac nid oes fawr o effeithiau ar eu hiechyd," meddai.
Er bod y gwaith yn galed, dywedodd nifer o'r mewnfudwyr ei fod yn rhoi mwy o ryddid iddynt na gweithio mewn llinellau ffatrïoedd ble nad yw plant ifanc yn cael mynediad i'r lleoliadau a ble mae'r oriau gwaith yn gaeth.
Arferai fod yn waeth
Er gwaetha'r diraddiad amgylcheddol a'r mygdarth gwenwynig sy'n treiddio i'r awyr, dywedodd llawer un yn Guiyu bod amodau wedi gwella'n ddramatig yn ystod y blynyddoedd.
"Rwyf yn cofio yn 2007, pan gyrhaeddais yma gyntaf, roedd yma lifogydd o sbwriel," meddai Wong, dyn 20 oed oedd yn cludo twmpathau o wastraff electronig o gwmpas ar fotor-beic gyda threlar yn sownd iddo.
"O'r blaen roedd pobl yn golchi metelau, yn llosgi pethau, ac roedd hynny'n gwneud niwed mawr i ysgyfaint pobl," ychwanegodd Wong. "Ond nawr, o'i gymharu ag o'r blaen, mae'r [awdurdodau] wedi gweithredu'n eithaf llym."
Ond roedd trigolion nad oedd yn gweithio yn y busnes e-wastraff yn cynnig safbwynt gwahanol iawn ar lygredd yn Guiyu.
Dywedodd grŵp o ffermwyr oedd wedi mewnfudo o dalaith ffiniol Guangxi er mwyn tyfu reis yn Guiyu wrth CNN nad oeddent yn mentro yfed y dŵr ffynnon lleol.
Roeddent yn honni y byddai'r dŵr yn troi dillad a llieiniau yn felyn petaent yn cael eu golchi ynddo.
Bu i bennaeth y grŵp, a gyflwynodd ei hun fel Zhou, wneud cyfaddefiad ysgytiol arall.
"Efallai nad yw'n swnio'n dda, ond nid ydym yn mentro bwyta'r reis yr ydym yn ei ffarmio oherwydd ei fod wedi ei blannu yma ynghanol y llygredd," meddai Zhou, gan bwyntio at y cae padi reis llawn dŵr wrth ei draed.
Pan ofynnwyd iddo pwy oedd yn bwyta'r reis yr oedd yn ei gynaeafu, dywedodd Zhou: "Sut wyf i i wybod? Mae llawer ohono yn cael ei werthu...nid ydynt yn meiddio labelu'r reis a ddaw o'r fan hon fel 'tyfwyd yn Guiyu." Byddant yn nodi ei fod yn reis o rywle arall."
[image: image5.jpg]



Llygredd yn achosi canser yn y pentref hwn? 
Nid yw hyn yn fawr o syndod o ystyried bod sgandal bwyd diweddaraf y wlad yn gynharach yn y mis yn gysylltiedig â reis oedd yn cynnwys cadiwm. Bu i swyddogion yn ninas Guangzhou, sydd tua 400 cilomedr o Guiyu, ganfod lefelau uchel o gadiwm mewn reis a chynhyrchion reis.         Yn ôl Gweinyddiaeth Bwyd a Chyffuriau'r ddinas roedd samplau o fwytai lleol, gwerthwr bwyd a dwy brifysgol yn dangos lefelau uchel o gadiwm mewn reis a nwdls reis. Ni fanylodd y swyddogion ynghylch sut y bu i'r reis llygredig ddod yn rhan o'r gadwyn fwyd.
Bu i CNN geisio cysylltu â llywodraeth tref Guiyu ar sawl achlysur. Roedd swyddogion y llywodraeth yn gwrthod rhoi sylwadau ar fater e-wastraff gan roi'r ffôn i lawr.
Fodd bynnag, roedd hi'n ymddangos bod ymdrechion y llywodraeth i gyfyngu ar fewnforio gwastraff tramor yn lleihau'r llif o e-wastraff yma.
"Pam maent yn atal y sbwriel rhag ein cyrraedd?" gofynnodd un dyn oedd yn rhedeg gweithdy sortio plastig. "Wrth gwrs mae'n niweidio ein busnes," ychwanegodd.
Mae e-wastraff domestig yn tyfu
Cafodd llywodraeth Tsieina beth llwyddiant o ran rheoleiddio gwaredu e-wastraff o ganlyniad i "Raglen Ad-dalu Offer Trydanol y Cartref, Hen am Newydd," a brofwyd rhwng 2009 a 2011.
Gyda chymorth cymorthdaliadau hael gan y llywodraeth, bu i'r rhaglen gasglu degau o filiynau o hen offer trydanol cartrefi, yn ôl y Cenhedloedd Unedig.
Hyd yn oed petai awdurdodau Tsieina yn llwyddo i gyfyngu ar y cyflenwadau o sbwriel tramor sy'n cael ei smyglo, mae'r Cenhedloedd Unedig yn rhybuddio bod y wlad yn cynhyrchu ei chyflenwad o e-wastraff ei hun un gyflym.
"Mae cynhyrchu e-wastraff yn y cartref wedi cynyddu yn gyflym o ganlyniad i ddatblygiad technolegol ac economaidd," adroddodd y Cenhedloedd Unedig. Cyfeiriodd at ystadegau oedd yn dangos ymchwydd esbonyddol mewn gwerthiant teledyddion, oergelloedd, peiriannau golchi, cyflyryddion aer a chyfrifiaduron yn Tsieina yn ystod cyfnod o 16 mlynedd.
Er mwyn osgoi cylch dieflig o lygredd, o ganlyniad i gynhyrchu a gwaredu offer trydanol, mae Greenpeace wedi lobïo i gynhyrchwyr ddefnyddio llai o gemegau gwenwynig yn eu cynhyrchion.
Mae gan y sefydliad neges i ddefnyddwyr hefyd y mae'n ymddangos eu bod yn cyfnewid eu ffonau, tabledi a dyfeisiadau cyfrifiadurol eraill yn gynyddol amlach.
"Meddyliwch am ble mae eich ffonau symudol neu eich dyfeisiadau yn mynd," meddai Ma, ymgyrchydd Greenpeace.
"Pan fyddwch yn meddwl am newid [eich ffôn], neu brynu cynnyrch newydd, meddyliwch bob amser am yr ôl troed yr ydych yn ei greu ar y blaned hon."
http://www.theguardian.com/global-development/2013/dec/14/toxic-ewaste-illegal-dumping-developing-countries
'E-wastraff' gwenwynig yn cael ei ddympio mewn gwledydd tlawd meddai'r Cenhedloedd Unedig.
Miliynau o dunelli o hen nwyddau electronig yn cael eu hallforio'n anghyfreithlon i wledydd sy'n datblygu, wrth i bobl ddympio nwyddau moeth
[image: image6.jpg]


 Bydd y tabledi a'r nwyddau electronig a brynwyd y Nadolig hwn yn creu llif o 'e-wastraff'. 
Llun: Anthony Upton/Rex Features
Cefnogir datblygiad Guardian Global gan:
 
 
Ynglŷn â’r cynnwys hwn
John Vidal
Dydd Sadwrn 14 Rhagfyr 2013 21.30 GNT Diweddarwyd ddiwethaf ar ddydd Iau 22 Mai 2014 11.21 BST
Mae'r Cenhedloedd Unedig wedi rhybuddio y bydd y miliynau o ffonau symudol, gliniaduron, tabledi, teganau, camerâu digidol a dyfeisiadau electronig eraill a brynwyd y Nadolig hwn yn creu llif o "e-wastraff" peryglus sy'n cael ei ddympio yn anghyfreithlon mewn gwledydd sy'n datblygu.
Disgwylir i swm gwastraff electronig y byd dyfu 33% yn ystod y pedair blynedd nesaf, pryd y bydd yn pwyso gymaint ag wyth pyramid mawr Eifftaidd, yn ôl menter Step y Cenhedloedd Unedig, a sefydlwyd i fynd i'r afael ag argyfwng e-wastraff cynyddol y byd. Llynedd cynhyrchwyd bron i 50m tunnell o e-wastraff yn fyd-eang - neu tua 7kg am bob person ar y blaned. Mae'r rhain yn nwyddau electronig sy'n cynnwys cannoedd o wahanol ddeunyddiau a sylweddau gwenwynig megis plwm, mercwri, cadiwm, arsenig a deunydd gwrthdan. Gall sgrin cyfrifiadur CRT hen ffasiwn gynnwys hyd at 3kg o blwm er enghraifft.
Pan fo'r deunyddiau gwenwynig yma yn cyrraedd tirlenwad maent yn tryddiferu i'r amgylchedd, yn llygru'r tir, y dŵr a'r awyr. Hefyd, mae dyfeisiadau yn cael eu datgymalu mewn modd cyntefig. Mae'r rhai sy'n gweithio yn y safleoedd hyn yn dioddef salwch yn rheolaidd.
Mae awgrym o lefel yr e-wastraff sy'n cael ei gario i'r byd sy'n datblygu wedi cael ei ddatguddio gan Interpol yr wythnos ddiwethaf. Dywedodd bod bron i un o bob tri o'r amlwythi sy'n gadael yr UE, sy'n cael eu gwirio gan eu hasiantiaid, yn cynnwys e-wastraff anghyfreithlon. Lansiwyd ymchwiliadau troseddol yn erbyn 40 o gwmnïau. "Bydd ymchwydd o ran gwerthiant a gwastraff o gwmpas y byd o ganlyniad i'r Nadolig," meddai Ruediger Kuehr, ysgrifennydd gweithredol Step. "Mae'r ffrwydrad yn digwydd oherwydd bod yna gymaint o arloesedd technegol. Mae teledyddion, ffonau symudol a chyfrifiaduron yn cael eu hamnewid yn amlach. Mae oes cynhyrchion hefyd yn byrhau."
Yn ôl adroddiad Step, e-wastraff - sy'n cynnwys hen oergelloedd i deganau a hyd yn oed brwshys dannedd trydanol - yw'r ffrwd gwastraff sy'n cynyddu gyflymaf yn y byd. Cynhyrchodd Tsieina 11.1m tunnell llynedd, a chynhyrchwyd 10m tunnell gan yr Unol Daleithiau, er bod yna wahaniaeth arwyddocaol yn yr ystadegau am bob pen o'r boblogaeth. Er enghraifft, ar gyfartaledd roedd pob Americanwr yn cynhyrchu 29.5kg o'i gymharu â llai na 5kg am bob person yn Tsieina.
Erbyn 2017, mae Kuehr yn disgwyl y bydd swm hen deledyddion, ffonau, cyfrifiaduron, sgriniau, e-degannau a chynhyrchion eraill sydd wedi dod i ddiwedd eu hoes fod yn ddigon i lenwi llinell 15,000 milltir o loriau 40 tunnell. Yn Ewrop, Yr Almaen sy'n taflu'r cyfanswm mwyaf o e-wastraff, ond mae Norwy a Liechtenstein yn taflu mwy am bob pen o'r boblogaeth. Erbyn hyn mae Prydain yn seithfed yn y byd am gynhyrchu e-wastraff, gan daflu 1.37m tunnell, neu tua 21kg y pen. Nid oes dim ffigyrau ar gael gan y llywodraeth na'r diwydiant ynglŷn â faint sy'n cael ei allforio.
Er bod allforio hen nwyddau i wledydd tlawd yn gyfreithlon os gellir eu hailddefnyddio neu eu hadnewyddu, mae llawer yn cael ei anfon i Affrica neu Asia drwy dwyll, meddai Interpol. "Mae llawer yn cael ei ffug labelu fel 'nwyddau ail law'  er nad yw'r nwyddau yn gweithio mewn gwirionedd. Yn aml mae'n cael ei ddargyfeirio ar y farchnad ddu dan gochl nwyddau ail law er mwyn osgoi'r costau sy'n gysylltiedig ag ailgylchu cyfreithlon," meddai llefarydd. "Mae cyfran sylweddol o allforion e-wastraff yn mynd i wledydd y tu allan i Ewrop, yn cynnwys gwledydd yng Ngorllewin Affrica. Fel arfer mae'r gwaith trin yn y gwledydd yma yn digwydd yn y sector anffurfiol, ac mae hynny'n achosi llygredd amgylcheddol a risgiau i iechyd y boblogaeth leol," meddai.
Ychydig o wledydd sy'n deall maint y broblem, oherwydd nid oes neb yn cofnodi'r holl e-wastraff, meddai Asiantaeth yr Amgylchedd Ewrop, sy'n amcangyfrif bod rhwng 250,000 tunnell a 1.3m tunnell o gynhyrchion trydanol yn cael eu cario o'r UE bob blwyddyn, a'r rhan fwyaf i orllewin Affrica ac Asia. "Yn dilyn hynny gall y nwyddau hyn gael eu prosesu dan amgylchiadau peryglus ac aneffeithiol, gan niweidio iechyd pobl leol a'r amgylchedd," meddai llefarydd.
Mae astudiaeth newydd gan Athrofa Dechnoleg  Massachusetts yn awgrymu bod yr Unol Daleithiau wedi taflu 258.2m o gyfrifiaduron, sgriniau, teledyddion a ffonau symudol yn 2010, a dim ond 66% o hynny gafodd ei ailgylchu. Casglwyd bron i 120m o ffonau symudol, ac allforiwyd y rhan fwyaf o'r rhai hynny i Hong Kong, America Ladinaidd a'r Caribî. Mae oes ffôn symudol nawr yn llai na dwy flynedd, ond mae llywodraethau'r UE, yr Unol Daleithiau a Japan yn dweud bod nifer o gannoedd o filoedd yn cael eu taflu i ffwrdd bob blwyddyn neu'n cael eu gadael mewn drors. Yn yr Unol Daleithiau, dim ond 12m o ffonau symudol a gasglwyd ar gyfer ailgylchu yn 2011, er y prynwyd 120m. Yn y cyfamser, mae modelau newydd o ffonau symudol yn llifo ar y farchnad sy'n golygu bod y rhai hen yn debygol o ddiweddu mewn tirlenwadau. Mae'r rhan fwyaf o ffonau symudol yn cynnwys metelau gwerthfawr. Gall y bwrdd cylched gynnwys copr, aur, sinc, beryliwm a thantalwm, mae'r caenau fel arfer wedi eu gwneud o blwm ac mae gwneuthurwyr ffonau yn gynyddol yn defnyddio batris lithiwm. Ond eto, llai na 10% o ffonau symudol sy'n cael eu datgymalu a'u hailddefnyddio. Rhan o'r broblem yw bod cyfrifiaduron, ffonau a dyfeisiadau eraill yn bethau cynyddol gymhleth sy'n cynnwys cydrannau llai a llai.
Mae methu ailgylchu hefyd yn arwain at brinder mwynau prin er mwyn cynhyrchu offer electronig yn y dyfodol.
http://sites.nicholas.duke.edu/loribennear/2012/11/15/electronic-waste-disposal/
Gwaredu Gwastraff Electronig
Ar Dachwedd 15, 2012, yn Rheoleiddio, Gwastraff Solid, gan Sophie Vos


Gweithiwr yn chwilota mewn gwastraff electronig at bwrpas canfod metelau a deunyddiau eraill ar gyfer eu hailwerthu yn Guiyu, talaith Guangdong de Tsieina, dydd Gwener 1 Gorffennaf 2005. Mae gwastraff electronig, a fewnforir yma'n anghyfreithlon o wledydd datblygedig, yn achosi difrod amgylcheddol difrifol ac yn rhoi gweithwyr mewn cysylltiad â chemegau gwenwynig iawn a metelau trwm. Ffynhonnell: EPA/MICHAEL REYNOLDS
Yn ystod y degawd diwethaf, mae yna gysylltiad annatod wedi bod rhwng safon bywyd a bod yn berchen ar offer electronig.  O ganlyniad i hyn, mae cynhyrchiant a gwerthiant nwyddau electronig wedi tyfu'n rhyfeddol o gwmpas y byd.  O ganlyniad i ddatblygiadau cyflym mewn technoleg, mae yna ystod ehangach o lawer o gynhyrchion ar gael ac mae fersiynau newydd o nwyddau sy'n bodoli eisoes yn cael eu lansio yn barhaus.  Felly, mae amlder taflu nwyddau electronig (a chyfanswm y gwastraff) wedi cynyddu'n ddirfawr hefyd.  Mae'r gwastraff electronig hwn, neu e-wastraff, yn cael ei allforio i wledydd sy'n datblygu ble mae technegau 'ailgylchu' elfennol yn golygu bod gweithwyr a'r amgylchedd yn dod i gysylltiad â chemegau peryglus.
Felly, Faint o E-wastraff Sydd Yna Mewn Gwirionedd?
Yn yr Unol Daleithiau, caiff 3 miliwn tunnell o e-wastraff (cyfrifiaduron, argraffwyr, ffonau, camerâu, teledyddion, oergelloedd, etc.) eu cynhyrchu bob blwyddyn.  Yn fyd-eang, cynhyrchir 40 miliwn tunnell yn fwy o e-wastraff bob blwyddyn (1).  Mae hyn yn cyfateb i lenwi tua 15,000 o gaeau pêl-droed gyda gwastraff chwe throedfedd mewn dyfnder.  Er mor ddiamgyffred o fawr yw'r ffigwr hwn eisoes, mae'n cynyddu ar raddfa frawychus.
Yn 2020, amcangyfrifir y bydd e-wastraff yn Tsieina (sef y tir dympio mwyaf ar hyn o bryd) o gyfrifiaduron wedi neidio 200-400%, a bydd cynnydd o 700% mewn e-wastraff ffonau symudol.  Yn India, rhagfynegir y bydd cynnydd o 500% mewn gwastraff cyfrifiaduron a bydd e-wastraff o ffonau symudol yn 18 gwaith yn fwy na'r lefel bresennol (ydi, mae hynny'n naid o 1800%) (1).  Er bod rhai cyfleusterau ailgylchu electronig o'r radd flaenaf yn bodoli, mae'r rhan fwyaf o'r e-wastraff hwn yn cael ei allforio (yn gyfreithlon ac anghyfreithlon) i wledydd sy'n datblygu.
E-wastraff mewn Gwledydd sy'n Datblygu
O ganlyniad i reolau diogelwch cynyddol mewn gwledydd Gorllewinol, mae'n 1o gwaith rhatach allforio e-wastraff i wledydd sy'n datblygu nag yw hi i ailgylchu'n lleol (3).  Er bod, peth o'r allforio e-wastraff yn gyfreithlon, mae cyfran fawr ohono yn anghyfreithlon.  Nid yw deunydd electronig a allforir o dan gategori nwyddau 'ail-law' yn destun unrhyw waharddiadau, ac mae nifer eraill o fylchau, cynlluniau allforio, a swyddogion llwgr wedi cael eu darganfod (4).  Yn 2005 bu i archwiliadau mewn 18 o borthladdoedd Ewropeaidd ganfod bod tua 47% o'r gwastraff a allforir yn anghyfreithlon a bod 23,000 tunnell fetrig o e-wastraff yn cael ei allforio'n anghyfreithlon o'r Deyrnas Unedig (5).
Mae cyrchfannau e-wastraff cyffredin yn cynnwys Tsieina, India, Pacistan, Ynysoedd Philippines, Nigeria, Ghana a Brasil, dim ond i enwi rhai.  Tsieina yw'r tir dympio mwyaf o ddigon ac mae'n derbyn tua 70% o'r 20-50 miliwn tunnell o e-wastraff a gynhyrchir yn fyd-eang bob blwyddyn (3).  Mae'r diwydiant e-wastraff yn cyflogi 150,000 o bobl yn Guiyu, Tsieina, tra bod 25,000 yn gweithio yn iardiau sgrap  Delhi yn trin 20,000 tunnell o wastraff bob blwyddyn. (5). Mae'r gwledydd hyn yn creu 'storm berffaith' ar gyfer dympio e-wastraff: llafur rhad gan bobl sy'n barod i wneud unrhyw beth a dim costau ychwanegol yn gysylltiedig â rheoliadau iechyd neu ddiogelwch.
Iechyd Pobl a Materion Amgylcheddol
 Mae'n ffaith na ellir ei gwadu bod gweithrediadau ailgylchu "iard gefn" yn fygythiad mawr i iechyd pobl a'r amgylchedd.  Gellir echdynnu metelau gwerthfawr megis aur a chopr o offer electronig, ond yn aml mae'r broses adfer hon yn cael ei gwneud yn y ffordd rataf a lleiaf diogel.
Mae plastigau, sy'n cynnwys metelau trwm a deunyddiau gwrthdan, yn cael eu llosgi mewn twmpathau agored ac maent yn rhyddhau diocsin a ffwran marwol.  Mae tiwbiau pelydryn catod (CRTs) yn cael eu malu â morthwylion i dynnu copr ohonynt, proses sydd hefyd yn rhyddhau llwch ffosffor gwenwynig.  Mae byrddau cylched yn llythrennol yn cael eu coginio ar fflamau agored neu mewn sosbenni bas, sy'n golygu bod gweithwyr yn dod i gysylltiad â mygdarth plwm.  Defnyddir baddonau asid i echdynnu aur o sglodion byrddau cylched, gan ryddhau hyd yn oed mwy o nwyon gwenwynig i'r aer (6).  Mae'r prosesau hyn yn rhyddhau ystod eang o fetelau trwm yn cynnwys plwm, cadiwm a mercwri i'r aer, y pridd a'r dŵr (5).
Er gwaethaf natur wenwynig amlwg y technegau 'ailgylchu' mwyaf cyffredin, nid oes gan  dros 90% o'r tirlenwadau neu'r dympiau e-wastraff unrhyw safonau amgylcheddol (3).  Mae'n anodd credu nad oes gan Nigeria unrhyw safle tirlenwi trwyddedig er bod ganddi boblogaeth o 115 miliwn a'i bod yn safle dympio e-wastraff poblogaidd.  Mae effeithiau amgylcheddol safleoedd 'ailgylchu' anrheoleiddiedig yn amlwg mewn dŵr tir llygredig, lefelau plwm a mercwri eithafol o anniogel mewn afonydd cyfagos, ac allyriadau gwenwynig sy'n cyfrannu at gynhesu byd-eang.
Fel rheol, mae'r gweithwyr ar safleoedd e-wastraff yn fewnfudwyr o ardaloedd eithriadol dlawd a phlant ydynt yn aml.  Nid oes ganddynt fawr neu ddim mynediad i fenig neu fygydau ac yn aml maent yn fodlon gwneud unrhyw waith neu'n rhy unffurf i boeni am risgiau i iechyd.  Mae'r gweithwyr ar safleoedd e-wastraff yn tueddu i ddioddef â brechau croen, canser, system imiwnedd wannach, a niwed i'r aren, a'r ymennydd a'r system anadlu a'r system nerfol (3).  Yn ardal Guiyu yn Tsieina, mae gan weithwyr lefelau eithriadol uchel o  ddeunydd gwrthdan gwenwynig yn eu cyrff, ac eisoes mae gan 80% o'r plant wenwyn plwm.
Beth Allwch Chi ei Wneud i Atal Dympio E-wastraff?
Fel yn achos unrhyw fasnach anghyfreithlon, byddai bron yn amhosibl atal yr holl allforio e-wastraff a'r gweithrediadau ailgylchu "iard gefn".  Fodd bynnag, gallwch gymryd camau i sicrhau bod eich e-wastraff yn cael ei waredu'n briodol.  Mae gan siopau electronig mawr megis Best Buy a Staples raglenni ailgylchu mewnol.  Gallwch hefyd ganfod gwybodaeth benodol am raglenni ailgylchu e-wastraff ardystiedig ar wefan llywodraeth eich gwlad.  Gellir hefyd canfod rhestr o ailgylchwyr offer electronig ardystiedig drwy e-Stewards ac R2 Solutions.
Cyfeiriadau:
(1) http://www.sciencedaily.com/releases/2010/02/100222081911.htm
(2) http://www.guardian.co.uk/sustainable-business/electronic-waste-developing-world
(3) http://www.nytimes.com/2007/11/18/world/asia/18iht-waste.1.8374259.html?_r=0
(4) http://www.nytimes.com/2009/09/27/science/earth/27waste.html?pagewanted=all
(5) http://www.greenpeace.org/international/en/campaigns/toxics/electronics/the-e-waste-problem/where-does-e-waste-end-up/
(6) http://www.electronicstakeback.com/wp-content/uploads/Q_and_A_on_Exporting_Issues
http://www.dailymail.co.uk/news/article-3049457/Where-computer-goes-die-Shocking-pictures-toxic-electronic-graveyards-Africa-West-dumps-old-PCs-laptops-microwaves-fridges-phones.html
Ble mae eich cyfrifiadur yn mynd i farw: Lluniau brawychus o'r 'mynwentydd electronig’ gwenwynig yn Affrica ble mae'r gorllewin yn dympio ei hen gyfrifiaduron, gliniaduron, microdonau, oergelloedd a ffonau
· Mae adroddiad newydd yn dweud y taflwyd 41 miliwn o dunelli metrig o wastraff electronig oedd yn werth £34biliwn yn 2014
· Mae ymgyrchwyr yn dweud bod gwledydd yn allforio 'miliynau o dunelli' o e-wastraff yn flynyddol yn anghyfreithlon i wledydd megis Ghana, meddai ymgyrchwyr
· Lluniau brawychus o'r brifddinas Accra yn dangos miloedd o declynnau electronig wedi eu taflu mewn safleoedd tirlenwi anferth a budr.
· Mae rhai yn cynnwys deunyddiau gwenwynig megis plwm a mercwri sy'n niweidio'r amgylchedd a phobl sy'n chwilota yn eu canol 


Darllen mwy: http://www.dailymail.co.uk/news/article-3049457/Where-computer-goes-die-Shocking-pictures-toxic-electronic-graveyards-Africa-West-dumps-old-PCs-laptops-microwaves-fridges-phones.html#ixzz3YpYQjnhl 
Dilyn ni: @MailOnline ar Twitter | DailyMail ar Facebook
http://www.dailymail.co.uk/news/article-2595966/Think-television-recycled-rid-This-likely-end-dumping-grounds-one-dubbed-worlds-biggest-e-waste-site.html
Meddwl bod eich teledu yn cael ei ailgylchu pan fyddwch yn cael gwared ohono? Dyma ble mae'n debygol o ddiweddu...safleoedd dympio megis yr un yma, sy'n cael ei alw'n safle e-wastraff mwyaf y byd
· Bu i'r ffotograffydd Kevin McElvaney ddogfennu sut mae nwyddau electronig yn cael eu dympio'n anghyfreithlon yn Agbogbloshie, yn Ghana
· Dywedodd bod bechgyn a dynion ifanc yn gwneud bywoliaeth o falu dyfeisiadau er mwyn chwilio am ddeunyddiau gwerthfawr
· Gall y gwaith arwain at amrywiaeth o anafiadau ac afiechydon, yn cynnwys problemau gyda'r ysgyfaint, cur pen ac anhunedd
· Dywedodd Mr McElvaney y bydd y rhan fwyaf o'r bechgyn yn marw o ganser yn eu hugeiniau, ond nid yw hyd yn oed bod yn ymwybodol o'r peryglon yn ddigon iddynt beidio â gweithio ar y safle


Darllen mwy: http://www.dailymail.co.uk/news/article-2595966/Think-television-recycled-rid-This-likely-end-dumping-grounds-one-dubbed-worlds-biggest-e-waste-site.html#ixzz3YpYoK6UL 
Dilyn ni: @MailOnline ar Twitter | DailyMail ar Facebook
http://gov.wales/topics/environmentcountryside/epq/waste_recycling/legislation/wasteelectronic/?lang=en
Offer Trydanol ac Electronig Gwastraff (WEEE)
Rhannu
Diweddarwyd ddiwethaf 13 Mawrth 2015
Mae'n egluro'r deddfau a ble i ganfod mwy o wybodaeth am waredu offer trydanol ac electronig yn ddiogel.
Mae offer trydanol ac electronig yn cynnwys nifer o gynhyrchion megis:
· offer trydanol domestig mawr a bach megis oergelloedd a thegellau
· offer defnyddwyr megis teledyddion, radios a chwaraewyr DVD.
Mae'r term hefyd yn cynnwys tŵls pŵer, goleuadau fflwroleuol a theganau plant.
Nid yw eitemau nad ydynt yn defnyddio trydan fel eu prif ffynhonnell pŵer yn cael eu cynnwys.
Pan fo'r cynhyrchion hyn yn cyrraedd diwedd eu hoes, byddant yn cael eu taflu a byddant yn dod yn offer trydanol ac electronig gwastraff (WEEE). Mae llawer o nwyddau trydanol gwastraff yn cynnwys sylweddau peryglus all greu risg i iechyd pobl a'r amgylchedd os nad ydynt yn cael eu gwaredu'n briodol.
Rheoliadau Offer Trydanol ac Electronig 2013
Daeth Rheoliadau Offer Trydanol ac Electronig 2013 i rym yn y DU ar 1/1/14 gan ddisodli rheoliadau 2006. Mae'r rheoliadau yn darparu ar gyfer yr holl WEEE a grëir sydd i'w gasglu mewn cyfleusterau casglu dynodedig a'i gludo i gyfleuster trin awdurdodedig a chymeradwy neu allforiwr cymeradwy ar gyfer ei drin, ei adfer, ei ailgylchu neu ei ailddefnyddio.
Mae'r rheoliadau hefyd yn darparu ar gyfer cofrestru'r holl gynhyrchwyr sy'n rhoi WEEE ar y farchnad yn y DU ac ar gyfer sefydlu ac ariannu systemau casglu, trin, adfer a gwaredu WEEE a grëir yn y DU gan gynhyrchwyr. Mae'n ofynnol i ddosbarthwyr gymryd rhai mathau o WEEE yn ôl am ddim, a darparu ar gyfer cymeradwyo cyfleusterau casglu dynodedig, cynlluniau cydymffurfiaeth cynhyrchwyr, cyfleusterau trin ac allforwyr awdurdodedig.
Gellir cael manylion am y rheoliadau yn  wefan Deddfwriaeth y DU.
Gellir gweld Canllawiau'r Llywodraeth yn  wefan Llywodraeth y DU.
Cyfarwyddeb Offer Trydanol ac Electronig Gwastraff (2002/96/EC)
Mae Cyfarwyddeb Offer Trydanol ac Electronig Gwastraff (dolen allanol) yn amcanu at hyrwyddo ailddefnyddio, ailgylchu ac adfer WEEE. Mae'n gwneud hyn drwy annog cynhyrchwyr a gweithgynhyrchwyr WEEE i sefydlu systemau casglu a chynlluniau cymryd yn ôl. Felly, bydd swm y WEEE yr ydym yn ei anfon i dirlenwadau yn cael ei leihau.
Mae'r Gyfarwyddeb yn amcanu at wella perfformiad amgylcheddol cynhyrchwyr drwy eu hannog i ddylunio cynhyrchion y gellir eu hatgyweirio, eu datgymalu, eu hadfer, eu hailddefnyddio a'u hailgylchu yn hawdd. Mae hefyd yn gwneud yn ofynnol bod yr holl WEEE newydd yn cael ei labelu gyda'r symbol bin olwyn â chroes drwyddo er mwyn hysbysu defnyddwyr WEEE i beidio â thaflu WEEE i dirlenwadau.
Mae rhai o brif ofynion Cyfarwyddeb WEEE yn cynnwys:
· sefydlu systemau i annog casglu WEEE ar wahân a chaniatáu dychwelyd WEEE am ddim i'r deiliad terfynol.
· manwerthwyr i sicrhau bod WEEE yn cael ei ddychwelyd ar sail un i un pan fo cynnyrch newydd cyfatebol yn cael ei gyflenwi.
· anogir cynhyrchwyr i ddylunio a chynhyrchu cynhyrchion y gellir eu hailddefnyddio, eu hadfer a'u hailgylchu yn hawdd.
· lleihau swm y WEEE sy'n mynd i dirlenwadau
· mae'n rhaid i Aelod Wladwriaethau'r Undeb Ewropeaidd gyrraedd lefel gasglu o 4 cilogram o WEEE ar gyfartaledd am bob pen o'r boblogaeth bob blwyddyn.
Ym mis Rhagfyr 2008, bu i'r Comisiwn gyhoeddi cynigion ar gyfer diweddaru Cyfarwyddeb WEEE. Ym mis Ebrill 2009 bu i'r DU gynnal ymgynghoriad cyhoeddus ar gynigion y Comisiwn. Roedd hwn yn ymgynghoriad ar y cyd ar Gyfarwyddeb WEE a Chyfarwyddeb gwahardd defnyddio rhai Sylweddau Peryglus mewn offer trydanol ac electronig (ROHS).  Defnyddiwyd yr ymatebion i'r ymgynghoriad i hysbysu trafodaethau'r DU.
Yn dilyn y trafodaethau, cytunwyd ar Gyfarwyddeb derfynol ac fe'i cyhoeddwyd ar 24 Gorffennaf 2012. Bu i ni gynnal ymgynghoriad ar y cyd ar ddiweddariadau Cyfarwydded WEEE rhwng  17 Ebrill 2013 a 21 Mehefin.
BIS yw prif Adran Llywodraeth y DU ar gyfer gweithredu Cyfarwyddeb Offer Trydanol ac Electronig Gwastraff (WEEE). 
Deddfwriaeth
Mae Cyfarwyddeb WEE yn cael ei gweithredu yn y DU gan Reoliadau Offer Trydanol ac Electronig Gwastraff (WEEE) 2006  (dolen allanol) (fel y'i diwygir). Mae'r Rheoliadau yn rhoi cyfrifoldebau a rhwymedigaethau ar fusnesau sy'n gweithgynhyrchu, mewnforio, ail-frandio, dosbarthu, cynhyrchu, adnewyddu neu'n trin WEEE.  
Caiff y rhwymedigaethau a roddir ar gynhyrchwyr eu gorfodi, yng Nghymru a Lloegr, gan Asiantaeth yr Amgylchedd a Chyfoeth Naturiol Cymru. Mae rhwymedigaethau'r dosbarthwyr yn cael eu gorfodi gan yr Asiantaeth Ardystio Cerbydau (AAC).
Mae'r Rheoliadau hefyd yn amcanu at sicrhau bod busnesau sy'n gwerthu neu'n dosbarthu WEEE yn rhoi gwybodaeth ysgrifenedig i ddefnyddwyr domestig ynglŷn ag:
· effeithiau amgylcheddol y cynhyrchion maent yn eu prynu
· sut i gael gwared ohonynt mewn modd diogel ac amgylcheddol briodol.
Ewch i: Nodiadau Cyfarwyddyd BIS y Llywodraeth ar Offer Trydanol ac Electronig Gwastraff (dolen allanol) 
Am fwy o wybodaeth am WEEE a sut y gall hyn effeithio ar eich busnes, ewch i wefan Busnes Cymru  (dolen allanol).
Asiantaeth yr Amgylchedd - Offer Trydanol ac Electronig Gwastraff (WEEE)
Yn y safle hwn ceir gwybodaeth am:
· gyfarwyddeb WEEE
· cyngor i fusnesau
· cyfrifoldebau a rhwymedigaethau dan Reoliadau WEEE i gynhyrchwyr, mewnforwyr a manwerthwyr.
Ewch i: Asiantaeth yr Amgylchedd - Offer Trydanol ac Electronig Gwastraff (dolen allanol)
Gwybodaeth i ddefnyddwyr WEEE
Yn y safle hwn ceir gwybodaeth i ddefnyddwyr am:
· ailgylchu eitemau trydanol
· pam fod ailgylchu yn bwysig
· beth ellir ei ailgylchu
· cynlluniau 'cymryd yn ôl' manwerthwyr ar gyfer eitemau trydanol bach.
Ewch i: gwybodaeth i ddefnyddwyr WEEE (dolen allanol)
Y Comisiwn Ewropeaidd - WEEE
Mae'r safle hwn yn cynnwys gwybodaeth gan y Comisiwn Ewropeaidd ar Gyfarwyddeb WEEE a deddfwriaeth arall.
Ewch i: Y Comisiwn Ewropeaidd – WEEE (dolen allanol)
Gorfodaeth Asiantaeth Ardystio Cerbydau (AAC) ar Ddosbarthwyr
Yn y safle hwn ceir gwybodaeth i fusnesau. Fe'i hanelir at y rhai hynny sy'n gyfrifol am sicrhau bod manwerthwyr a dosbarthwyr offer trydanol yn helpu cartrefi yn y DU i gael gwared ag eitemau trydanol ac electronig pan fyddant yn dod i ddiwedd eu hoes.
Ewch i: Gorfodaeth Asiantaeth Ardystio Cerbydau (AAC) ar Ddosbarthwyr (dolen allanol)
Cynllun Cymryd yn ôl i Ddosbarthwyr
Mae'r wefan hon yn cynnwys gwybodaeth i fusnesau ynglŷn â Chynllun Cymryd yn ôl i Dosbarthwyr (dolen allanol). Drwy'r cynllun hwn, gallant wneud cyfraniad ariannol, all helpu i ddatblygu cyfleusterau casglu WEEE.
http://www.theguardian.com/sustainable-business/india-it-electronic-waste
Baich e-wastraff India
Mae medrusrwydd TG y wlad yn denu busnes byd-eang, ond mae hynny hefyd yn cynhyrchu symiau anferth o wastraff electronig, sydd yn aml yn denu plant i chwilota dan amgylchiadau peryglus.

Mae dinas Bangalore yn India yn cynhyrchu tua 20,000 tunnell o e-wastraff bob blwyddyn, yn ôl adroddiad gan Assocham, Cymdeithas Siambr Fasnach a Diwydiant India. Mae'r ffigwr yn cynyddu ar raddfa o 20% y flwyddyn ac mae awduron yr adroddiad yn darogan y gall swm y gwastraff cyfrifiadurol ar draws y wlad gynyddu 500% erbyn 2020.
Gyda phoblogaeth o 8 miliwn o bobl, mae Bangalore wedi datblygu i fod yn hyb telegyfathrebu a thechnoleg fyd-eang gan gynnal 40% o ddiwydiant TG India. Ers rhyddfrydoli economaidd y 1990au, mae cwmnïau rhyngwladol mawr megis Infosys, Intel a Microsoft wedi agor canolfannau yno ynghyd â bron i 3,000 o gwmnïau meddalwedd, 35 o wneuthurwyr caledwedd a channoedd o fusnesau eraill ar raddfa fechan - gan droi’r tir hwn a fu unwaith yn dir ffermio ffrwythlon yn Ddyffryn Silicon India.
Mae mwy na 500 o gwmnïau ym Mangalore yn cynhyrchu refeniw blynyddol o dros $17bn (£10.5bn) - cyfran dda o gyfanswm allforion technegol India sydd werth $85bn, a gychwynnodd fel canolfannau contractio allanol a swyddfeydd cefn. A ydych erioed wedi ffonio eich cwmni ffôn symudol ac wedi cyrraedd rhywun yn  India? Mae'n bosibl iawn eu bod yn Bangalore.
Mae Bwrdd Rheoli llygredd Talaith Karnataka (KSPCB) wedi sefydlu system ailgylchu ffurfiol ar gyfer e-wastraff er mwyn delio â gwastraff technolegol cynyddol Bangalore. Ond mae'r ymwybyddiaeth am reolau rheoli a thrin e-wastraff yn wael.
Mae hyd at 90% o'r gwastraff hwn yn dal i gael ei drin drwy'r sector anffurfiol  - gan gwmnïau sy'n cyflogi gweithwyr ar gyflog isel i brosesu a llosgi e-wastraff. Nid yw'r bobl sy'n gwneud hyn yn ymwybodol o'r mesurau diogelwch sydd eu hangen ar gyfer gwneud y gwaith. Maent yn rhyddhau plwm, mercwri a thocsinau eraill i'r aer ac yn defnyddio asidau i echdynnu metelau gwerthfawr o galedwedd. Mae'r hyn na ellir ei adfer yn cael ei ddympio yn ddiseremoni - gan adael i lygryddion dryddiferu i'r dŵr tir.
Mae Hal Watts, dylunydd a hyfforddwyd yn adain gynaliadwyedd y Coleg Celf Brenhinol, SustainRCA, wedi dyfeisio peiriant a bwerir â beic sy'n gwahanu copr gwerthfawr oddi wrth ddeunydd electronig. Defnyddir copr ym mhob bwrdd cylched a bron ym mhob gwifren. Ei hollbresenoldeb sy'n ei wneud yn nwydd gwerthfawr i bobl sy'n chwilota drwy dwmpathau o e-wastraff ac yn gwerthu'r copr.
"Mae pob technoleg ailgylchu wedi cael ei dylunio gan feddwl am gyfleusterau ailgylchu gorllewinol," meddai Watts. "Nid oes fawr ddim offer sy'n ddigon fforddiadwy i'r sector ailgylchu anffurfiol oherwydd nid oes yr un ailgylchwr yn delio â digon o wastraff er mwyn gallu fforddio'r peiriannau mawr yma.
"Mae'r ailgylchwr anffurfiol yn torri'r gwastraff, yn gwerthu'r copr i un person, y plastig i un arall, y byrddau cylched i un arall etc. Mae'r bobl yma yn casglu eu deunyddiau ac yn eu gwerthu i allforiwr sydd yna'n eu gwerthu i gyfleuster ailgylchu sydd yn aml wedi ei leoli mewn gwlad ddatblygedig."
Mae gan wledydd megis Singapore, Gwlad Belg a Japan unedau mwyndoddi sy'n gallu echdynnu metelau gwerthfawr na all y llygaid dynol eu gweld.
Ymhellach i fyny'r gadwyn fwyd ceir cwmnïau newydd megis Karma Recycling. Mae Karma, sydd wedi'i leoli yn Delhi Newydd, gyda chynllun i ymestyn yn genedlaethol er mwyn agor hyb yn Banlagore, yn targedu defnyddwyr.
Mae gan y rhan fwyaf o bobl India fynediad i dechnolegau elfennol megis ffonau symudol, teledyddion a radios. Hefyd, mae gan ddosbarth canol sy'n prysur dyfu fynediad i gyfrifiaduron personol a moethau eraill. Os na allwch werthu eich hen declyn i rywun arall, mae Karma yn darparu system sy'n rhoi amcan bris ar-lein i chi. Yna mae'n ei brynu gennych, yn ei adnewyddu neu'n ei ddatgymalu ac yn gwerthu'r cydrannau. Mae ganddo hefyd atebion logisteg ar gyfer delio â llwythau mwy o offer electronig sydd wedi ei wrthod neu sydd wedi torri.
"Gwastraff electronig yw un o'r ffrydiau gwastraff sy'n tyfu gyflymaf yn y byd," meddai Akshat Ghiya, cyd sylfaenydd Karma Recycling. "Os na chaiff ei ailgylchu’n wyddonol, mae'n arwain at wastraffu adnoddau naturiol sy'n prinhau, yn achosi niwed anadferadwy i'r amgylchedd ac i iechyd y bobl sy'n gweithio yn y diwydiant.
"Mae cwmnïau yn dylunio teclynnau newydd a gwell bob diwrnod, gan lenwi’r farchnad fis ar ôl mis, blwyddyn ar ôl blwyddyn. Beth sy'n digwydd i'r dyfeisiadau hyn pan fyddwn wedi gorffen â hwy? Mae'n bryd i ni fel cymdeithas sylweddoli bod rhaid i'r hyn a fu (ac sydd wedi'i ddefnyddio), ymddangos eto (a chael ei ailgylchu)."
Mae yna ddeddfwriaeth sy'n rheoli gwaredu offer electronig ail-law neu ddarfodedig, sy'n ei gwneud yn ofynnol i e-wastraff gael ei gasglu, ei gludo a'i waredu yn ddiogel. Mae gwerthu sgrap electronig i ddelwyr a gwerthwyr anawdurdodedig neu anrhwyddedig, ar raddfa fawr neu fach, yn anghyfreithlon. Ond nid yw hynny yn atal ochr dywyll y diwydiant rhag gweithredu.
Yn aml mae'r diwydiant ailgylchu anffurfiol yn  cyflogi plant i ddatgymalu gwastraff electronig. Mae adroddiad assocham yn gadarn yn cymeradwyo deddfwriaeth ar gyfer atal plant rhag gweithio yn y farchnad lafur hon. Mae'r adroddiad hefyd yn datgelu bod llai na 5% o e-wastraff India yn cael ei ailgylchu.
Mae prynwriaeth yn gweithio mewn ffordd debyg iawn o gwmpas y byd - mae rhywbeth newydd a llachar yn ymddangos ac mae'r rhai sy'n gallu ei fforddio yn ceisio ei brynu.
"Ar hyn o bryd nid yw pethau'n cael eu dylunio i'w hailgylchu," meddai Watts. "Ni fydd newid mewn arferion dylunio yn digwydd heb ddeddfwriaeth lymach neu nes y bydd deunyddiau mor ddrud fel bod cwmnïau yn dangos diddordeb mawr mewn  dylunio gan roi ystyriaeth i ailgylchu."
O ran lleihau e-wastraff, mae'n gyfrifoldeb ar y defnyddiwr a'r cynhyrchydd. Yn Bangalore ac mewn mannau eraill, mae'n rhaid i unigolion a chwmnïau weld budd ariannol mewn uwchraddio heb daflu'r hyn oedd ganddynt o'r blaen.  Cyfrinach bywyd peiriannau yw'r gallu i atgyfodi'n barhaus.
Bagloriaeth Cymru: Her Dinasyddiaeth Fyd-eang Uwch

